
   Каçхи хирте кăвайт çунатчĕ,

Вĕри çил варкăшĕ çинче.

Вĕçсе тарас пек хĕм çуначĕ

Вылятчĕ сĕмлĕх тĕпĕнче.



Кун каçипе ĕçленĕ хыççăн

Ĕмĕтленсе выртма аван.

Çут çăлтăрсем эс ывçăн-ывçăн —

Кама валли-ши? — пуçтаран.



Вут ăшшинче типет çанçурăм.

Этемшĕн ĕç килет сиппе.

Паян эс утнă çитмĕл çухрăм

Телей сухийĕн кассипе.



Сан ырлăхна камах халь вăрлĕ?

Ялйыш тар тăкнă вăхăтра

Ахаль лармарăн, акрăн вăрлăх.

Çĕн кун шăтать çав вăрлăхран.



Хĕвел пек кунĕ пултăр сарă.

Нихçан ан пĕлтĕр иксĕлме.

Хăр пĕлĕтсен хура пасарĕ

Ăна ан суттăр тĕттĕме.



Кунпа çĕре тăвасшăн уйрăм

Çутатчĕ вут каç тĕпĕнче.

Малтанхи хут ун чух эс туйрăн:

Аван-çке пурнăç çĕр çинче!

  